
Məqalədə 1918-ci il mart hadisələrinə gətirib çıxaran yol, Müsavat partiyasının əhali içərisin-

də nüfuzunun güclənməsi, uğur qazanması və bütün bunların fonunda Azərbaycan əhalisinin azadlıq 

ruhunun daha da artması göstərilmişdir. Xalqın azadlıq ruhunu məhv etmək məqsədi ilə 1918-ci ilin 

mart ayında Bakıda və digər ərazilərimizdə yerli əhaliyə qarşı geniş miqyasda soyqırım həyata keçi-

rilmiş, bu soyqırımın əhatə dairəsi və nəticələri haqqında məqalədə məlumat verilmişdir. 

Açar sözlər: Müsavat partiyası, Evelina gəmisi, Stepan Şaumyan, Təhqiqat komitəsi, Quba 

memorial kompleksi. 

 

Giriş. 1918-ci ilin mart soyqırımları öz amansızlığına və miqyasına görə təkcə Azərbaycan tari-

xində deyil, bəşər tarixində də ən qanlı faciələrdən biridir. Bakıda mart soyqırımı planı hələ 1917-ci 

ildən "Daşnaksutyun" partiyası və Erməni Milli Komitəsi tərəfindən hazırlanırdı. 31 Mart soyqırımı-

na gələn yol hələ XVIII əsrin əvvəllərində I Pyotr zamanında Rusiyanın Qara dənizə və Aralıq dəni-

zinə yiyələnmək üçün hazırladığı planlardan başlamışdı. Kürəkçay, Gülüstan, Türkmənçay müqavilə-

lərindən sonra ermənilərin Qafqaza böyük planlı köçürülmələri gələcəkdə bütün Zaqafqaziyanın qana 

boyanmasına şərait yaradırdı. Məhz həmin dövrdən ermənilərin sayı Qarabağda kütləvi şəkildə artı-

rılmağa başlanmışdı. Yerli əhali məcburi şəkildə öz ev-eşiyindən çıxarılır, onların yerində ermənilər 

məskunlaşdırılırdı. Bu proses XX əsrin əvvəllərində də davam etdirilirdi. Qafqaz cəbhəsində hərbi 

əməliyyatlar zonasından çox sayda erməni Cənubi Qafqaza gətirilmiş, onların çoxu azərbaycanlılara 

məxsus torpaqlara yerləşdirilmişdi. Onlar dəfələrlə müsəlmanları bolşeviklərə qarşı silahlı çıxışa 

təhrik etməyə cəhd göstərmişdilər. Təkcə 1915-ci ilin iyul ayında Qafqaz canişinin sərəncamına əsa-

sən Cavanşir və Şuşa qəzalarına 24 min erməni yerləşdirildi. Bundan sonra ermənilərin Azərbaycan 

ərazilərində silahlı hücumları daha geniş miqyas almağa başladı. 

31 mart soyqırımına aparan yol. 1905-1907-ci illər hadisələri göstərdi ki, XX əsrin əvvəlləri-

nədək Azərbaycan torpaqlarını “dinc” üsullarla zəbt edən erməni millətçiləri artıq rəsmi dairələrin 

dəstəyi ilə açıq silahlı təcavüzə keçirlər. Bununla belə, həmin vaxt milli ziyalıların başçılığı, milli 

burjuaziyanın dəstəyi ilə azərbaycanlılar erməni təcavüzünün qarşısını ala bilmişdilər. Ermənilərin 

məqsədi bolşeviklərin əli ilə müsəlman əhalisini cismən məhv etmək idi. Azərbaycan xalqının göz 

yaşları hələ qurumamış, qırğınlar bitər-bitməz ermənilər Rusiyada inqilabi hərəkatdan istifadə edərək 

öz planlarını rallaşdırmağa başladılar. 1917-ci ilin fevral inqilabı çar hökumətinin süqutu ilə nəticə-

ləndi. Bakı Soveti qüvvələrinə rəhbərlik edən S. Şaumyanın erməni hərbi hissələrindən istifadə etməsi 

bu qırğını daha da dərinləşdirmişdir. Qeyd etmək lazımdır ki, Bakı Soveti də, onun yaratdığı ordu da 

əsas etibarı ilə ermənilərdən ibarət idi. Məlumdur ki, 1917-ci ilin fevralında Rusiyada burjua-demok-

ratik inqilabı nəticəsində Romanovlar sülaləsi devrildi və Müvəqqəti hökumət təşkil edildi. Müvəq-

qəti hökumət Rusiya xalqlarına müraciətində elan etdi ki, birinci dünya müharibəsi başa çatandan 

sonra xalqların öz müqəddəratını həll etməsi məsələsinə baxılacaqdır. Lakin 1917-ci ilin oktyabrında 

Rusiyada bolşeviklərin hakimiyyəti zorakı yolla ələ keçirməsi Rusiya xalqlarının bu arzularını boşa 

çıxartdı. Lakin yeni hökumətin bir sıra məsələlərdə mövqeyi çarizmlə müqayisədə qətiyyən dəyişmə-

mişdi. Odur ki, erməni daşnakları bu dəfə bolşevik adı ilə köhnə planlarını həyata keçirməyə başla-

dılar. 

Bolşeviklər hakimiyyətə gəldikdən sonra Rusiya Birinci Dünya müharibəsindən çıxdığı üçün 

əsgərlər döyüş bölgələrini tərk etməyə başladılar. Bu vaxt əsas hərbi əməliyyatların baş verdiyi Qaf-

qaz cəbhəsində olan Rusiya hərbi hissələrinin daxilindəki erməni zabit və əsgərləri silahlarını təhvil 

vermədilər. Onlar cəbhədən Azərbaycana, əsasən, Bakıya üz tutdular. S.Şaumyan da azərbaycanlılara 

qarşı amansız planlarını həyata keçirmək üçün əlindəki hakimiyyətdən və bu hərbi hissələrin gücün-

dən istifadə etdi. Geniş hücumlara keçmək üçün bütün hazırlıqlar görüldü. Bakı Sovetinin ixtiyarında 

Qırmızı ordu adı altında əksəriyyəti ermənilərdən ibarət olan 20 minlik silahlı qüvvə cəmlənmişdi. 

1918-ci ilin martında Bakıda siyasi vəziyyət son dərəcə gərgin idi. Bakı Sovetinə keçirilən seçkilərdə 

“Müsavat”ın böyük səs çoxluğu ilə qələbə qazanması bolşevikləri və daşnakları ciddi narahat edirdi. 

Cənubi Qafqazın ən güclü siyasi partiyasına çevrilən “Müsavat” Azərbaycanın ərazi muxtariyyəti və 

siyasi hakimiyyət uğrunda inamla mübarizə aparırdı. Şaumyan başda olmaqla bolşevik qüvvələri 

Erməni Milli Şurası və “Daşnaksutyun” partiyasının rəhbərləri ilə birlikdə “Müsavat”a qarşı əsl mü-

haribəyə başladılar [1]. Martın 29-da şəxsi heyəti müsəlmanlardan ibarət olan “Evelina” gəmisinin 

Bakıda bolşevik qüvvələri tərəfindən tərksilah edilməsi milli qırğına başlamaq üçün bəhanə oldu. 

Belə ki, 1918-ci il martın 17-də silahla ehtiyatsız davranışdan həlak olmuş H.Z.Tağıyevin oğlu Mə-

həmməd Tağıyevin cənazəsini Bakıya gətirən müsəlman diviziyasının 48 nəfərdən ibarət kiçik bir 

dəstəsi bolşevikləri təşvişə saldı. Mərhumu dəfn edən müsəlman dəstəsi “Evelina” gəmisi ilə Lənkə-

rana geri qayıtmalı idi. Paroxodun körpüdən aralanmasına az qalmış silahlı bolşeviklər müsəlman 

dəstəsinin tərksilah olunmasını tələb etdi. Dəstənin rədd cavabına tüfənglərdən və pulemyotlardan 

atılan atəşlə cavab verildi. Gəmidəki silahlar bolşeviklər tərəfindən müsadirə olundu. Ertəsi gün şəhə-

rin cənub hissəsində erməni əsgərləri göründülər. Martın 31-də səhər tezdən şəhərin müsəlmanlar 

yaşayan hissəsinə hücumlar başladı. Ermənilərin yalançı vədlərinə inanmış müsəlmanlar əvvəlcə şə-

hərdə nə baş verdiyini müəyyən edə bilmirdilər. Hücum ərəfəsində bütün ermənilər şəhərin müsəl-

manlar yaşayan hissəsindən ermənilər yaşayan hissəsinə keçdilər. Müsəlmanlar yaşayan hissədə xris-

tian əhalidən ruslar və gürcülər qalmışdı. Adamların qətlə yetirilməsi və müsəlman məhəllələrinin 

darmadağın edilməsi planlı surətdə mütəşəkkil erməni hərbi hissələri tərəfindən şəhərin hər yerində 

qabaqcadan müəyyənləşdirilmiş sistem üzrə həyata keçirilirdi [3]. Daşnaklar azərbaycanlılara milli 

ordu yaratmaqda mane olur, Sovetin adından istifadə edərək millətçişovinist siyasətini canfəşanlıqla 

həyata keçirir, Bakı, Şamaxı və Azərbaycanın digər bölgələrində türkmüsəlman əhalisinə qarşı qır-

ğınlar hazırlayırdılar. 

31 mart soyqırımının miqyası. Mart ayının 31-dən aprelin 3-ə qədər ermənilər Bakıda və Azər-

baycanın müxtəlif bölgələrində uşaq, qoca, qadın demədən minlərlə insanı qılıncdan, süngüdən keçir-

dilər, diri-diri yandırdılar, qocaların, qadınların gözlərini çıxarıb divarlara mıxladılar, qundaqdakı 

körpələri itlərə atıb parçalatdılar. Milli memarlıq incilərini, məktəbləri, xəstəxanaları, məscid və digər 

abidələri dağıtdılar. Bakının böyük bir hissəsini xarabalığa çevirdilər. Minlərlə tarixi sənədləri, dəyər-

li maddi-mənəvi sərvətləri daşıyıb apardılar. Azərbaycanlıların soyqırımı təkcə Bakıda deyil, Şamaxı, 

Quba qəzalarında, Qarabağda, Zəngəzurda, Naxçıvanda, Lənkəranda, Gəncədə və digər bölgələrdə 

də xüsusi qəddarlıqla həyata keçirildi. Bu ərazilərdə dinc əhali kütləvi surətdə qətlə yetirildi, şəhər və 

kəndlər yandırıldı, milli mədəniyyət abidələri dağıdılıb məhv edildi. Təhqiqat Komissiyasının mate-

riallarında bu vəhşiliklər barəsində deyilir: "1918-ci il martın 18-də bir erməni zabiti, yanındakı üç 

erməni əsgəri ilə "Kaspi" qəzeti redaksiyasının və "İsmailiyyə" müsəlman xeyriyyə cəmiyyətinin 

binaları arasındakı dalana gəldi və "İsmailiyyə" binasına daxil oldu. Bir azdan binanın pəncərəsində 

tüstü və alov göründü. Nəinki Bakı müsəlmanlarının iftixarı sayılan, həm də bütün şəhərin yaraşığı 

olan bu əzəmətli bina yanğından məhv oldu. Yanğını söndürməyə adam yox idi, çünki müsəlmanlar 

küçəyə çıxa bilmirdilər, onları pulemyotlarla və top-tüfənglə atəşə tuturdular" [4]. 

Bakıda bir həftə ərzində əksəriyyətini dinc sakinlər və müsəlmanlar təşkil edən minlərlə əhali 

vəhşicəsinə qətlə yetirilmişdi. Bolşevik-daşnak dəstələri hətta azərbaycanlılara həlak olmuş yaxınla-

rını dəfn etməyə icazə vermirdilər. Cəsədlər yanan binalara atılır, quyulara, dənizə tökülürdü. Bakıda 

Şaumyanın rəhbərlik etdiyi Bakı Sovetinin tam hakimiyyətinin bərqərar olması qurbanların dəqiq 

sayının hesablanmasına imkan vermədi. Ermənilər daxildə münaqişə yaratmaq məqsədilə Qubanın 

yəhudi məhəllələrində evlərə girir, sakinləri öldürür, həmin evlərdən atəş yağdırırdılar ki, guya yəhu-

dilər azərbaycanlıları güllələyirlər. 1918-ci ildə türk-müsəlman əhalisinə qarşı törədilən cinayətləri 

üzə çıxarmaq Azərbaycan Xalq Cümhuriyyəti elan ediləndən sonra mümkün olmuşdur. Belə ki, Milli 

hökumətin ən mühüm qərarlarından biri daşnak canilərinin törətdikləri cinayətlərin təhqiqi üçün 

1918-ci il iyulun 15-də Fövqəladə Təhqiqat Komissiyasının yaradılması oldu. Hökumətin iclasında 

Xarici işlər naziri M.H.Hacinski bu məsələ barəsində çıxışında qeyd etdi ki, 4 aydır ki, erməni cəllad-

ları dinc müsəlman əhalisinin həyatı və əmlakı üzərində görünməmiş vəhşiliklər törədirlər [5]. Bu-

nunla yanaşı, zorakılıq törədənlərin yalan xəbərləri nəticəsində Avropa ictimaiyyətində tamam əks 

əhval-ruhiyyə yaradılır. Buna görə də belə bir təşkilatın yaradılmasına böyük ehtiyac hiss olunur. 

Həmin təşkilat Fövqəladə Komissiya xarakteri daşımalıdır, həm də bu komissiyanın topladığı sənəd-

lər Azərbaycan, rus, ingilis, fransız, alman dillərində nəşr edilib yayılmalıdır. Vəkil Ələkbər bəy Xas-

məmmədov Təhqiqat Komissiyasının sədri təyin edildi. Bir neçə ay ərzində Fövqəladə Təhqiqat Ko-

missiyasının üzvüləri tərəfindən zərərçəkmiş yüzlərlə vətəndaş və şahid dindirildi, çoxlu material, 

maddi dəlil-sübut, fotosənəd toplandı. 

Təhqiqat Komissiyası tərəfindən şahid kimi dindirilmiş Bakı şəhərinin sakini A.N.Kvasnikinin 

ifadəsində deyilirdi: "Bu il martın 31- aprelin 3-də Bakıda baş vermiş hadisələri əsla vicdan əzabı 

çəkmədən belə şərh etmək olar: "Müsəlman əhalisinin əvvəlcə Bakı şəhərində, sonra isə ətraflarda 

cismən məhv edilməsi, onların əmlakının hamısının qarət olunması və bütün var-dövlətlərinin və 

siyasi üstünlüyün ermənilərin əlinə təbii surətdə keçməsi məqsədilə ermənilərin müsəlmanlara qarşı 

təşkil etdikləri qanlı qəsd idi". Fövqəladə Təhqiqat Komissiyasının üzvü A.Y.Kluge bu komissiyanın 

sədrinə "Bakı şəhərinin müsəlman əhalisinə qarşı törədilmiş zorakılıqlara dair iş haqqında" məruzə-

sində yazırdı: "Yaxşı silahlanmış, təlim keçmiş erməni əsgərlər çoxlu miqdarda pulemyotların müşa-

yiəti ilə hücum edirdilər. Ermənilər müsəlmanların evlərinə soxulur, bu evlərin sakinlərini qırır, on-

ları qılınc və xəncərlərlə doğram - doğram və süngülərlə deşik-deşik edir, uşaqları yanan evin alov-

ları içərisinə atır, üç-dörd günlük çağaları süngünün ucunda oynadır, öldürülən valideynlərin süd-

əmər körpələrinə rəhm etmir, hamısını öldürürdülər" [2]. Bu qırğınlarda təkcə Azərbaycan müsəl-

manları deyil, bütün Qafqaz müsəlmanları ziyan çəkmiş oldu. "İsmailiyyə"də Bakı müsəlman xeyriy-

yə cəmiyyəti, Qafqaz müsəlman komitələri yerləşirdi, burada həmin təşkilatlara məxsus pul və sənəd-

lər saxlanılır, müsəlmanların yığıncaq və qurultayları keçirilirdi. "Kaspi" qəzeti redaksiyasında Azər-

baycan dilində kitablar nəşr edilirdi. Bina yandırılan vaxtadək burada Quranın yenicə çap edilmiş 5 

min nüsxəsi saxlanılırdı. Onların hamısı yanıb külə dönmüşdü. Mart talanlarında yaxşı təşkil olunmuş 

hərbi hissələrlə yanaşı erməni ziyalıları, gəncləri də iştirak edirdilər. Təhqiqat Komissiyasının mate-

riallarında göstərilirdi ki, "erməni əhalisinin bütün siniflərini təmsil edən nümayəndələr bu "mühari-

bə"də iştirak etməyi özlərinə borc bilirdilər. Burada neftxudalar, mühəndislər, həkimlər, kontor işçi-

ləri var idi, bir sözlə, erməni əhalisinin bütün təbəqələri öz "vətəndaş borcu"nu yerinə yetirirdi. Talan-

çılar hətta öz tanışlarına da rəhm etmirdilər. Şamaxıda böyük hörmət sahibi olan axund Cəfərquluya 

olmazın işgəncələr verilmişdi. Ermənilər ona axund olduğu məsciddə dəhşətli əzab-əziyyət verərək, 

bu allah bəndəsinin saqqalının tüklərini bir-bir yolmuş, dişlərini, gözlərini çıxarmış, qulaqlarını və 

burnunu kəsmişdilər. Ermənilər axunda pənah gətirmiş saysız-hesabsız qadın və uşağı da öldürmüş-

dülər. Hacı axundun tamamilə yandırılmış evinin həyətində sonralar Təhqiqat Komissiyasının üzvləri 

tərəfindən çoxlu miqdarda insan sümükləri aşkar edilmişdi. Qafqaz-İslam ordusu 1918-ci ilin iyulun-

da Şamaxını ermənilərdən azad edərkən meyitlərin iri sümüklərini yığıb basdırmışdılar. Komissiya 

üzvləri 1918-ci ilin oktyabr və noyabrında bu barədə hazırladığı məruzədə qeyd edirdilər ki, həyətdə 

hələ də çürümüş meyitlərin qalıqları qalmaqdadır. 1918-ci ilin ilk aylarından Quba qəzasında müsəl-

man əhalisinə qarşı başlanan qırğınları faciə adlandırmaq vəhşiliklərin mahiyyətini tam açmır. Min-

lərlə insanın, dinc əhalinin, qadınların, uşaqların və qocaların əzab və işgəncə ilə qətlə yetirilməsi 

dəhşətli və ağlasığmaz qırğın idi. Quba faciəsi sırf siyasi məqsəd daşıyırdı. Qırğınlarda erməni daşnak 

qüvvələri ilə yanaşı, bolşevik əsgərləri də iştirak edirdi. Erməni cəlladları hakimiyyətsizlikdən məha-

rətlə istifadə edərək, Qubada böyük bir qırğın həyata keçirdilər. Bu qırğınlarda əsas məqsəd Azər-

baycanda müsəlman əhalisini məhv edərək Sovet rejimi qurmaq idi. Çünki Sovet rejiminə rəhbərlik 

edən Şaumyan Cənubi Qafqazda böyük Ermənistan dövləti yaratmaq üçün bütün imkanlardan istifadə 

edirdi. Quba qəzasında qırğınlar əvvəlcədən düşünülmüş və buna geniş hazırlıq işləri görülmüşdü. 

Çünki qırğına başlamaq üçün bəhanə milli münaqişə ola bilərdi. Erməni daşnak qüvvələri dünyanın 

hər yerinə ermənilərin guya müsəlmanlar tərəfindən sıxışdırıldığı barədə teleqramlar göndərirdilər. 

Qubada yaşayan M.Kasparov, H.Hayrapetov, A.Mukanyans və A.Boqdanov tərəfindən göndərilmiş 

teleqramda iddia olunurdu ki, Qubada müsəlmanlar milli ədavət, milli qırğın törədir, erməni və rus 

kəndlərini dağıdır, kilsələrə od vurub yandırırlar. Ermənilər bolşeviklərin köməyi ilə Quba qəzasında 

üç dəfə qırğın törətmişdilər. Qubaya hücum edənlər içərisində özünü bolşevik kimi qələmə verən və 

2 min əsgərə başçılıq edən David Gelovanidən başqa, bolşevik Sturua da olmuşdur. Onun dəstəsində 

min əsgər var idi. Hamazaspın dəstəsi Qubanın girəcəyindən tutmuş yuxarı hissəsinədək şəhəri odla-

mağa başladı. Daşnaklar küçədə qarşılarına çıxan bütün adamları ucdantutma gülləyə tutur, yerə yı-

xılmış yaralıların bədənlərini tüfənglərin süngüləri ilə deşik-deşik edir, gözlərini ovurdular. Beləliklə, 

Qubada bir neçə saatın ərzində yüzlərlə insan qətlə yetirildi. Şahidlərin biri yazır: "Daşnakların son 

dərəcə azğınlaşdığını görəndə onlarla qeyri-bərabər döyüşə girməli olduq. Bir gün davam edən 

atışmada 200-dən çox döyüşçünü itirib, 40 nəfərlə Digah kəndinə tərəf geri çəkildik. Hamazasp 

bundan həm hirsləndi, həm də bir qədər ehtiyat etdi. Quba camaatını meydana yığıb bildirdi ki; “ Mən 

minlərlə türkün başını kəsən Ərzurum ermənisiyəm, 200-dən çox türk kəndini yandırıb xaraba qoy-

muşam, uzun müddət türklərlə vuruşmuşam, erməni xalqının mənafeyini müdafiə etmişəm, buraya 

da ona görə gəlmişəm. Əgər müqavimət göstərsəniz, hamınızı bir nəfər kimi qıracağam". Hamazasp 

Bakıdan mənfur Şaumyan rejimindən belə bir tapşırıq almışdı: “Quba qəzasında bütün müsəlmanları 

qırıb məhv etmək, onların yaşayış məntəqələrini dağıtmaq, sonra isə bu qırğını sünni və şiə məzhəb-

ləri arasında toqquşma kimi qələmə vermək”. Qırğının canlı şahidlərindən biri yazır: "Ermənilər din-

darları Qubanın mərkəzinə gətirdilər. Bu, döyülən insanlar qəzanın ən hörmətli ağsaqqalları sayılır-

dılar. Hamazasp hamının tanıdığı Quba ermənisi Harunu çağırdı. Harun azərbaycanca dedi ki, sün-

nilər və şiələr hərəsi bir tərəfə çəkilib üz-üzə dursunlar. Elə o cür də durdular. Aralarında 20-30 metr 

olardı. Sonra iki tüfəng gətirib dedilər ki, onsuz da sizin hamınızı qıracağıq. Kim sağ qalmaq istəyirsə, 

dediyimizə əməl etsin. Sünnilər və şiələr növbə ilə bir-birilərinə güllə atsın. Sağ qalanlarla işimiz 

olmayacaq. Birinci iki nəfəri irəli çıxarıb tüfəngləri onlara verdilər. Biri ləzgi Məhəmməd, o birisi isə 

şiələrin ağsaqqalı Məşədi Mirsadıq idi. Onların heç biri erməni silahını əlinə almaq istəmirdi. Qun-

daqla başlarını yarıb onları tüfəng götürməyə məcbur etdilər. İkisi də tüfənglərini qaldırıb bir-birlərini 

nişan aldı. Hamı məəttəl qalmışdı. Nisbətən cavan olan Məhəmməd heç kimin gözləmədiyi halda geri 

döndü və bir daşnakı yerə sərdi. Qarışıqlıqdan istifadə edən Məşədi Mirsadıq da bir ermənini öldürdü. 

Qaçmaq istəyən yüzlərlə adamı pulemyotlarla qırdılar. Ölənlərin çoxu qadınlar və uşaqlar idi. Əvvəl-

cə Məhəmmədin qollarını kəsdilər, sonra ayaqlarını. Başını kəsib süngüyə keçirdilər və hamı görsün 

deyə yuxarı qaldırdılar. Məşədi Mirsadığın gözlərini çıxarıb, qollarını sındırdılar və boynunu qırdılar. 

Həmin gün daşnaklar məscidi dağıdıb, həm sünnilərdən, həm də şiələrdən 20-dən çox din xadimini 

qətlə yetirdilər". 

Müstəqil əcnəbi tədqiqatçılarından biri mart qırğınları haqqında yazırdı: "Ermənilər müsəlman 

əhalini işgəncələrlə öldürür, şəmşirlərlə parçalayır, süngü ilə dəlik-deşik edir, körpə uşaqları sün-

güyə keçirir, cəsədlərin burun, qulaq və başlarını kəsir, evlərə od vurub sakinlərqarışıq yandırır, 

qadınları soyundurur və saçlarını bir-birinə bağlayaraq tüfəngin qundağı ilə ölüncəyə qədər döyür-

dülər". Həmin günlər İranın Bakıdakı konsulu M.S.Marağayinin küçə və həyətlərdən cəsədlərin top-

lanması və dəfn edilməsi üçün yaratdığı xüsusi komissiya tərəfindən də fotoşəkillər çəkildi. Onların 

biri - qətlə yetirilmiş insanların cəsədi üzərində duran konsulun özünün təsvir edildiyi şəkil sonralar 

"Bakı şəhərində müsəlmanların kütləvi qırğını" adlı "poçt-kart" şəklində çap edilərək Bakı şəhərində 

müsəlmanlara qarşı törədilmiş cinayətlərin sübutu kimi İranda və digər ölkələrdə geniş yayılmışdır. 

Professor Musa Qasımlı yazır: "Həmin dövrün statistik məlumatlarından aydın olur ki, bu zaman 

Bakıda 280-300 min nəfər əhali yaşayırdı. Onun 80-100 min nəfəri azərbaycanlı, digərləri isə çariz-

min müstəmləkə siyasəti nəticəsində yerləşdirilənlər idi. Deməli, 80-100 min nəfər azərbaycanlı əha-

linin dörddəbiri 20-25 min nəfər edir. Bu rəqəm bəzi amerikan mənbələrində yazılanlar ilə eyniyyət 

təşkil edir" [5]. 

Nəticə. 1918-ci ildə mart soyqırımı hadisələri daima Azərbaycan tarixinin əsas araşdırma möv-

zularından olub. 1918-ci ildə ermənilərin azərbaycanlılara qarşı böyük amansızlıqla, qəddarlıqla hə-

yata keçirdikləri soyqırımını araşdırmaq üçün Azərbaycan Xalq Cümhuriyyəti hökuməti tərəfindən 

Fövqəladə Təhqiqat Komissiyası (FTK) yaradıldı. Komissiyanın tərkibində azərbaycanlılarla yanaşı, 

ruslar, yəhudilər və digər millətlərin nümayəndələri də var idi. Qruplara bölünən FTK üzvləri Azər-

baycanın bölgələrində 1918-ci ilin martından başlayan və bəzi bölgələrdə Qafqaz İslam Ordusunun 

gəlişinə - sentyabradək davam edən soyqırımının geniş təhqiqinə başladılar. Təhqiqat qrupuna daxil 

olan belarusəsilli fotoqraf, tədqiqatçı Lev Urbanoviç Daşkeviç azərbaycanlılara qarşı erməni-daşnak 

hərbi birləşmələrinin törətdiyi dəhşətli faciələri fotokamerasının yaddaşına köçürmüşdür. Qətliamın 

izləri tədqiqatçıları dəhşətə gətirirdi. FTK-nın işinə cəlb edilən fotoqraf Vladimir Sokolov divara 

kazak çivi ilə mismarlanmış ikiyaşlı uşağı və digər kiçik uşaqları çəkərkən bu vəhşiliyə dözməyərək, 

bundan sonra erməni cinayətlərinin izlərini çəkməkdən imtina etmişdi. Fövqəladə Təhqiqat Komissi-

yasının üzvlərinin topladıqları tədqiqat materialları və çəkdikləri fotolar, eləcə də xarici araşdırmaçı-

ların yazılı materialları və fotolar 1918-ci ildə ermənilərin azərbaycanlılara qarşı geniş miqyasda, 

planlı şəkildə soyqırımı törətdiklərini sübut edir. 1920-ci ilin aprelində Azərbaycanda bolşeviklər 

hakimiyyəti ələ aldılar. 70 il ərzində sovet hökuməti xalqımıza tarixini unudurmağa çalışdı. Erməni-

lərin azərbaycanlılara qarşı törətdikləri soyqırımları barədə faktlar geniş təqdiqat mövzularına çevril-

mədi. Lakin tarix yenidən Azərbaycan xalqının üzünə güldü. XX əsrin sonlarında Azərbaycan yeni-

dən müstəqilliyinə qovuşdu. Xalqımız dövlət müstəqilliyini bərpa etdikdən sonra uzun illər gizli sax-

lanılan, qadağa qoyulmuş arxiv materiallarının da üzərinə işıq düşdü. Tariximizi olduğu kimi öyrən-

mək və öyrətmək imkanı yarandı. Aparılan araşdırmalar nəticəsində 1918-ci ildə bolşevik-daşnak 

birləşmələrinin xalqımıza qarşı törətdikləri dəhşətli cinayətlər, soyqırımları barədə daha geniş mə-

lumatlar ala bildik. 

Ümummilli Lider Heydər Əliyevin 1998-ci il 26 mart tarixli fərmanı ilə 31 mart Soyqırım günü 

kimi qeyd edilməyə başlandı. Ümummilli lider Heydər Əliyevin bu siyasət bu gün də ölkə başçısı 

cənab İlham Əliyev tərəfindən uğurla davam etdirilir. Xalqımızın yaddaşında soyqırım qurbanlarının 

xatirəsini əbədləşdirmək məqsədi ilə Prezdident İlham Əliyevin 30 dekabr 2009-cu il tarixli sərənca-

mı ilə Quba şəhərində “Soyqırımı Memorial Kompleksi” yaradılmışdır. 2013-cu ildə isə kompleksin 

açılışı həyata keçirildi. 

ГЕНОЦИД 31 МАРТА 

В статье показан путь, приведший к мартовским событиям 1918 года, усиление влияния 

партии «Мусават» среди населения, её успехи и дальнейший рост духа свободы азербайджан-

ского населения на фоне всего этого. С целью уничтожения духа свободы народа в марте 1918 

года в Баку и других территориях был совершен масштабный геноцид против местного насе-

ления, и в статье представлена информация о масштабах и последствиях этого геноцида. 

THE MARCH 31 GENOCIDE 

This article examines the developments that led to the March 1918 events, the growing influen-

ce and success of the Musavat Party among the population, and, against this backdrop, the streng-

thening of the Azerbaijani people’s spirit of freedom. In an attempt to suppress this aspiration for 

independence, a large-scale genocide was carried out against the local population in Baku and other 

regions of Azerbaijan in March 1918. The article provides information on the scope and consequences 

of this genocide. 

Keywords: Musavat Party, Evelina ship, Stepan Shaumyan, Investigation Commission, Quba 

Memorial Complex. 

